Մեր անելիքները եկող տարի ավելի շատ կլինեն
«34 տոկոս պետական բաժնեմասով ընկերությունների գծով մենք սկզբունքային դիրքորոշում ցուցաբերեցինք և որոշակի հաջողության հասանք: Նույն մոտեցումը պետք է ունենանք պետական բաժնեմասով բոլոր ընկերությունների նկատմամբ» . այսօրվա խորհրդակցությանը հայտարարել է ՀՀ ԿԱ Պետական գույքի կառավարման  վարչության պետ Արման Սահակյանը: Վարչության պետի տեղակալ Արտավազդ Սարգսյանն առաջարկել է խնդիրը լրացուցիչ և համակողմանի ուսումնասիրել  նաև Ազգային արխիվից և պետական այլ մարմիններից ակնկալվող  տվյալների հիման վրա:  Արման Սահակյանն անդրադարձել է նաև վարչության կողմից մշակվող որոշումների և այլ իրավական փաստաթղթերի նախագծերին, հանձնարարել, որ դրանք վերջնական տեսքի բերվեն միայն ստորաբաժանումների կողմից քննարկվելուց հետո և պարտադիր ներկայացվեն եզրակացությամբ, որպեսզի դրանց հետ կապված որևէ թյուրիմացություն չծագի: «Թաքուն» որոշումներ չեն լինի, ասել է վարչության պետը:
ՊԳԿ վարչության ղեկավարն անդրադարձել է նաև «պետական գույքի գույքագրման և գնահատման գործակալություն» ՊՈԱԿ կատարած իր աշխատանքային այցին, որի նպատակը հաշվառման և գնահատման շտեմարանին ծանոթանալն էր: Տվյալներն այստեղ հավաքագրվում են ըստ պետական մարմինների ներկայացրած տեղեկատվության, որը միշտ չէ, որ ամբողջական ու  հավաստի է և այս հարցում լրջագույն անելիքներ կան: «Տեղեկատվության հավաստիության ստուգման խնդիր կա և այս ուղղությամբ վաղուց հասունացել է հաշվառման կարգի բարեփոխման ու արդիականացման խնդիրը: «Մտահոգությունները  շատ են նաև գույքի գնահատման ոլորտում». սա է վարչության պետի եզրահանգումը: 
Օրվա հանձնարարականներից՝ տարեվերջյան ամփոփիչ հաշվետվությանը պատրաստվել ամենայն բծախնդրությամբ, վարչության գործունեությունը մշտապես ներկայացնել կառույցի պաշտոնական կայքում, որպեսզի հանրությունը միշտ իրազեկվելու հնարավորություն ունենա: Քաղաքացիների ընդունելության ու դրա արդյունքում լուծվող խնդիրների մասին ևս պարբերական  հրապարակումներ կլինեն: Եվ իհարկե՝ եկող տարին ավելի բարդ է լինելու, քանի որ անելիքները, աշխատանքային ծրագրերը  շատ են. դրանք կյանքի կոչելու համար ամբողջ աշխատակազմից  բարեխիղճ և հետևողական աշխատանք կպահանջվի:    
